Ernest Imamović, dipl. politolog
Sarajevo 

Recenzija knjige “Ruski i grčki plaćenici u ratu u 

Bosni i Hercegovini” autora Aziza Tafra 

Bosna i Hercegovina, zemlja na raskrsnici između istoka i zapada, često je bila neprekidna drama i žrtva raznih vojnih pohara, a posebno u besudno vrijeme rata 1992-1995.godine. Mnoge ratove  Bosna je preživljela zahvaljujući duhovnoj snazi njenih naroda i neuništivim idealima da pravo na slobodu i dostojanstven život ima svaki čovjek.

Autor knjige „Ruski u Grčki plaćenici u ratu u Bosni i Hercegovini“ osjeća društvenu potrebu i opravdanost da se napiše istina o stradanju naroda u ovoj državi, od onih koji su ubijali narod po ugovoru, odnosno koji su plaćeni za taj “posao“.
Riječ je o djelu koje je nastalo kao rezultat dugotrajnog istraživanja, na temelju brojnih izvornih dokumenata i podataka koji su do sada bili malo poznati javnosti. Autor knjige, čovjek jasnog i brzog razuma, u svom stilu, dobro oblikuje temu, uočava probleme i pokazuje svu zrelost pisca.
U prvom djelu knjige autor ukazuje na problem šutnje naše javnosti o tome da su u proteklom ratu organizovano dovođeni ruski, grćki i drugi plaćenici, te da su kao takvi počinili teške zločine nad nedužnim narodom, a da se o tome malo ili gotovo ništa ne govori. Da je to istina, on dokumentuje sve ono do čega je došao kroz dugi niz godina istraživanja, raspolaže podacima o tome: ko ih je doveo, šta su radili, gdje su bili stacionirani, ko su im bili nalogodavci a ko komandanti, koje su zločine počinili i gdje, i to sve imenom i prezimenom.
Posebno je obrađeno poglavlje o dobrovoljcima koji su poginuli boreći se protiv naroda i države koju ne poznaju. Njihovi grobovi rasuti su diljem Bosne i Hercegovine, na njihovim nadgrobnim spomenicima uklesana su njihova imena i na taj način urezane su patnje i muke naroda kojeg su ubijali.
Ovdje autor otvara mnoga pitanja: Šta je te ljude postaklo da svoju sudbinu stave u službu zločina? Koliko su njihovi nalogodavci znali o počinjenim zločinima i koliko su u njih bili upleteni? Koliko su daleko išli u izvršavanju dobivenih naredbi, od onih koji su ih plaćali?

Kada se pročita njihova biografija, vidi se da su oni u rat išli iz koristoljublja, a pod plaštom samilosti i odbrani vjere, i na taj način opravdavali su svoje ciljeve i smirivali svoju savjest.

U poglavlju XVI ovog rukopisa, koji glasi: „Prihvatanje istine korak ka pomirenju“ autor rukopisa je optimista, jer je upravo ovim priznanjem otvorena nada u pomirenje. Predsjednica Republike Srpske, Biljane Plavšić, priznaje krivicu i kaje se.

Svi oni koji su dolazili u Bosnu kao prijatelji, prijateljski su bili dočekivani, a svi oni koji su dolazili u Bosnu sa puškom, sa puškom su bili i dočekivani.
Doživljena ratna stradanja se ne mogu zaboraviti, ona su urezana duboko u duši svakog stradalnika, ali zbog samog sebe, svoje napaćene duše i života dalje, jer život teče, to potiskujemo u svojoj podsvjesti i živimo dalje, bez mržnje, ali i bez zaborava. Neka bude pravda, makar propao svijet.

Toplo preporučujem ovu knjigu čitaocima.

Ernest Imamović,  1. januar 2014. godine

